
Martxoaren 8ari 
begira, bilera gaur
HERNANI  BERDINTASUNA

Martxoaren 8ko ekintzak pres-
tatzeko asmoz, bilera deialdia 
egin du Hernaniko Koordinado-
ra Feministak, gaurko. Arra-
tsaldeko 17:30etan izango da, 
Kulturarteko Plaza Feministan.
 

Haurdunaldi  
tailerra, otsailetik 
aurrera martxan
HERNANI  BERDINTASUNA

Otsailean hasiko da haurdu-
naldia bizi eta partekatzeko 
tailerra, Kulturarteko Plaza 
Feministan; eta parte hartzeko, 
beharrezkoa da izena ematea. 
Horretarako edo informazio 
gehiagorako, kulturarteko-
plazafeminista@hernani.eus 
helbidera idatzi daiteke, edota 
943 33 70 17 telefonora deitu.

 

Batzarra igandean, 
Osiñagako Auzo 
Elkarteak
HERNANI  OSIÑAGA AUZOA

Igande honetan egingo du urte-
ko batzar orokorra, Osiñagako 
Auzo Elkarteak. Arriatzuko 
eskolan izango da, eguerdiko 
12:00etan hasita; eta hainbat 
gai landuko dituzte bertan. 
Hasteko, aurkeztuko dute 2022 
urteko balantzea: egindako 
lanaren balorazioa eta kontuen 
azalpena. Ondoren, 2023rako 
egutegia finkatu eta horren gai-
nean lanean hasiko dira: jaiak, 
bilerak, proiektuak... Auzoaren 
beharrei buruz ere ariko dira, 
horiek Udalari bideratzeko. 
Eta azkenik, Auzo Elkartearen 
batzordeko karguen aldaketa 
egingo dute batzarrean.

GAUR  Goizean goiz ostarte batzuk irekiko 
dira, eta izotza egingo du hainbat lekutan. 
Ondoren, ordea, lainoak ugarituko dira, eta 
arratsaldean prezipitazioa izango dugu, ipar partean 
eta iluntzean bereziki. Ipar-mendebaldeko haizea ibili-
ko da. Elur-kota, 800-900 metrora.  Min.0º / Max.7º

BIHAR  Ugariagoa eta orokorragoa 
izango da prezipitazioa, fronte hotz bat 
iritsiko baita. Elur-kota 700-900 metro 
artean kokatuko da, eta gauean pixka bat 
beherago. Iparraldeko haizea nagusituko da, eta bo-
lada gogorrak izango dira tarteka.  Min.4º / Max.7º

EGURALDIA (euskalmet)

GOIZUETA  UDALA

Etxebizitzaren gaia ardatz har-
tuta, herri batzarra antolatu du 
Goizuetako Udalak, larunbat ho-
netarako. Izan ere, «herritarren 
artean asko aipatzen den gaia da 
azkenaldian», Udalak adierazi 
duenez; eta horri «lehentasuna» 
eman nahi izan dio, «despopula-
zioari aurre egiteko ezinbestekoa 
baita herrian dagoen eskariari 
erantzuna ematea».

Hori horrela, larunbat goi-
zerako jarri dute hitzordua, 
11:00etan udaletxeko ganbaran. 
Bertan emanen ditu aditzera 
Udalak, hurrengo hilabeteetan 
herrian martxan jarriko diren 
egitasmo eta proiektuak.

Proiektu horietako bat da Os-
pitalea eraberritzekoa. Hori au-
rrera ateratzeko lanean ari da 
Udala, eta Nasuvinsaren lagun-
tzarekin, aukera dago eraikina 
eraberritu eta etxebizitzak alo-
kairuan jartzeko, Navarra social 
housing planaren bitartez. Horre-
tarako, ordea, beharrezkoa da au-
rretik Nasuvinsak daukan datu 
basea eguneratzea, goizuetarrek 
dituzten beharrak ezagutu ahal 
izateko. Zentzu horretan, Udalak 
nabarmendu du Goizuetako «oso 
jende gutxi» dagoela Nasuvinsa-
ko datu basean alta emanda. Ho-
rregatik, alta emateko aukera eta 
laguntza eskainiko dute larun-
bateko batzarrean bertan.

Bestetik, etxebizitza berriak 

egiteko proiektua ere jarriko 
dute mahai gainean. Izan ere, 
promotore pribatu batek mar-
txan jarri nahi du herrian etxe-
bizitzak eraikitzeko proiektua, 
eta horren nondik norakoak 
azalduko dituzte larunbatean.

Gainera, galdetegi bat ere 
pasako diete batzarrera bertara-
tzen direnei, herritarren beha-

rrak zein diren jakiteko. Galdete-
gi hori betetzeko aukera izanen 
da hurrengo asteetan zehar ere.

Edonola ere, herritar guztiei 
luzatu diete batzarrera bertara-
tzeko gonbitea eta deia: «Herria-
ren etorkizunerako garrantzi-
tsuak izan daitezkeen ekarpen 
eta proposamenak jasotzeko gu-
nea izanen da batzar hau». k

Etxebizitzari buruzko herri batzarra eginen dute 
larunbat honetan, udaletxeko ganbaran
Goizeko 11:00etan izanen da, eta bertan 
emanen du Udalak datozen hilabeteetan 
martxan jarriko diren egitasmoen berri.

Etxebizitzaren gaia «asko» aipatzen da goizuetarren artean, azkenaldian.

URUMEA  MUS TXAPELKETA

Martxan da Euskal Herriko 
Mus Txapelketa, 14garrenez; eta 
Urumea bailaran ere piztu ditu 
motorrak. Dagoeneko jokatu da 
Ereñotzuko kanporaketa, eta 
bihar bertan hasiko dira Herna-
nikoak. Bertan, hainbat kanpo-
raketa izango dira, otsailaren 
26ra bitarte, herriko taberna 
desberdinetan; eta bihar eta etzi 
jokatuko dituzte aurreneko biak. 
Ekosen izango da estreinakoa, 
bihar bertan, gaueko 22:00etan 
hasita; eta Zintzarrin bigarrena, 
etzi, 22:00etatik aurrera.

Gainerako kanporaketen da-

tak datozen egunetan zehaztuko 
dituzte, eta onenak sailkatuko 
dira Gipuzkoako kanporaketara, 
martxoaren 11n jokatuko dena. 
Hernaniko zenbat bikote sail-
katuko diren, partehartzearen 
araberakoa izango da: lau bikote 
baino gehiago arituz gero, biko-
te bat sailkatuko da; 10 bikotetik 
gora izatekotan, bi bikote; eta 18 
bikoteren langa gaindituz gero, 
hiru bikote hernaniar ariko dira 
Gipuzkoakoan.

 
Goizuetako kanporaketa, 
otsailaren 11n Umore Onan
Goizuetan ere zehaztu dute da-
goeneko, Euskal Herriko Mus 

Txapelketaren kanporaketaren 
eguna. Otsailaren 11n jokatuko 
dute, larunbatarekin, Umore Ona 
elkartean. Arratsaldeko 16:00etan 
hasiko dituzte partidak, eta biko-
te onenak sailkatuko dira Nafa-
rroako kanporaketara. Martxoa-

ren 11n jokatuko da hori ere.
Euskal Herriko finala, be-

rriz, martxoaren 25ean joka-
tuko dute Zornotzan, Bizkaian. 
Bertan arituko dira herrialde 
bakoitzeko kanporaketatik sail-
katutako bikoteak. k

Bihar eta etzi jokatuko dira Hernaniko aurreneko 
kanporaketak, Euskal Herriko Mus Txapelketan
Hainbat kanporaketa jokatuko dira Hernanin, 
otsailaren 26ra arte. Ekosen izango da 
aurrenekoa bihar, eta Zintzarrin bigarrena etzi.

Urtarrilaren 14an jokatu zuten Ereñotzuko kanporaketa, Irrintzi tabernan.

 Sukaldari eta zerbitzari bila Hernaniko Goiz Eguzki jatetxe-tabernan lan egiteko. Baldintzak 
jakiteko deitu 943 55 32 04 telefonora (10:00-13:00).

Esperientzia duen zerbitzaria behar da Hernaniko taberna batean lan egiteko. Deitu: 696 955 528

TELEFONO ZENBAKIAK
Taxiak  943 55 00 93 (Her.), 622 222 343 (Asti.),  
948 51 40 37-948 51 40 19 (Goi.)  Udaltzaingoa  
943 24 89 00 (Her.) 943 33 52 30-699 487 587 
(Asti.)  Hernaniko HHZ 943 33 70 00  Autobusak  

Lurraldebus: 900 300 340,  Korreoa Goizueta-
Hernani: 948 51 40 37  Jokalari-alkoholiko 
anonimoak  943 33 11 03  Anbulatorioak  943 
00 66 66-900 20 30 50 (Her.), 943 33 56 44 
(Asti.), 948 51 08 00 (Goi.)

FARMAZIAK
Egunez CASTILLA Urbieta, 7 (Hernani)  943 
552941   Gauez  AIZPURU Latsunbeberri, 11 
(Hernani)  943 336077  
Goizueta  Nagusia, 64  948 51 43 53

IRAGARKI MERKEAK

EREÑOTZU  SANTA AGEDA

Urteroko legez, martxan dira 
Santa Ageda erronda prestatze-
ko lanak. Ur Miak Elkarteak an-
tolatuta, errondan aterako dira 
otsailaren 4ean ereñotzuarrak, 
etxe guztiak kantuz poztutzeko 
asmoz. 

Egunean bertan dena txu-
kun irten dadin, aurretik bi 
entsaio egingo dituzte erronda 
prestatzeko. Datozen bi ostira-
letarako jarri dutze hitzordua: 
lehenengoa etzi izango da, ur-

tarrilaren 27an, eta bigarrena, 
berriz, otsailaren 3an. Iluna-
barreko 19:30etan hasiko dira 
entsaioak, Ur Mia Elkartearen 
lokalean. 

Arratsaldeko plana antola-
tu dute Santa Ageda erronda-

rako. Pagoagatik abiatuko dira, 
eta bertako inguruetan arituko 
dira kantari, Lastaolaraino iritsi 
arte. Etxez etxeko erronda egin-
go dute, eta Larre-Gain sagar-
dotegian amaituko dute eguna, 
afari baten bueltan. k

Etzi egingo dute Santa Agedako 
errondaren entsaioa, Ereñotzun
Ohi bezala, otsailaren 
4ean egingo dute 
erronda. Aurretik bi 
entsaio egingo dituzte; 
etzi eta otsailaren 3an. 

Ez diote hutsik egingo ereñotzuarrek, Santa Ageda bezperako ohiturari.

HERNANI  KULTURA

Nafarroako eta Aragoiko mila-
ka emakume gaztek zeharkatu 
zituzten Pirinioak neguro, Za-
raitzu, Erronkari, Anso eta Echo 
ibarretatik Maulera iristeko, 
1870 eta 1940 urteen artean. Eta 
Zuberoako hiriburuan, espar-
tingintzan aritzen ziren, uda-
berrian berriro etxera bueltatu 
aurretik. Ainara deitzen zieten, 

txori horiek bezala migratzen 
zutelako.

Eta emakume haiei buruz, 
dokumentala egin dute Ritxi Li-
zartza gipuzkoarrak eta Juan 
San Martin nafarrak, Anne 
Etchegoyen abeslari baxenafar 
ezagunaren narrazioarekin: Ai-
narak. Dokumentala Hernanin 
eskainiko dute gaur, Biteri kultur 
etxean, arratsaldeko 19:00etan 
hasita. Doakoa da emanaldia, 

baina beharrezkoa da aldez au-
rretik gonbidapenak eskuratzea, 
Biteriko leihatilan edota kultura.
hernani.eus webgunean. k

'Ainarak' dokumentala jarriko dute 
gaur arratsaldean, Biterin
19:00etan eskainiko dute Ritxi Lizartzaren eta 
Juan San Martinen lana. Doakoa izango da, baina 
gonbidapena eskatu behar da aldez aurretik.

Hainbat emakume, espartingintzan.

HERNANI  ATLETISMOA

Hitzordu garrantzitsuak izan zi-
tuzten bailarako atletek, aurreko 
asteburuan. Zumarragan zuten 
horietako bat, Goierriko Krosa 
jokatu baitzen bertan igandean; 
eta alebin mailako bost atleta 
hernaniar izan ziren partehar-
tzaileen artean. Sekulako mai-
lan aritu ziren, eta baita saria 

eskuratu ere: Ibon Kerejeta her-
naniarrak irabazi zuen krosa, 
eta bigarren izan zen Xuhar Her-
nandez herrikidea.

Bestalde, Donostiako belodro-
moan, pista estaliko Euskadiko 
Txapelketa absolutua jokatu zu-
ten bi egunez, eta bertan aritu zi-
ren Mikel Campos eta Peru Arregi 
hernaniarrak. Arregi zazpigarren 
izan zen 800 metroko finalean, 
1:58,25 denborarekin. Camposek, 
berriz, 7,35 segundu egin zuen 60 
metroko proban, eta 23,49 segun-
du 200 metrokoan, semifinale-
tan. Proba bakoitzean, bere txan-
dan hirugarren eta bigarren izan 
zen, hurrenez hurren; baina ezin 
izan zuen finalera sailkatu. k

Kerejeta eta Hernandez, 
azkarrenak Zumarragan
Ibon Kerejeta 
hernaniarrak irabazi 
zuen Goierriko Krosa, 
eta bigarren izan zen 
Xuhar Hernandez.

ASTIGARRAGA  HITZALDIA

Bideojokoen inguruko hitzaldia 
eskainiko dute gaur, Erribera kul-
turgunean. Baina oraingoan, joko 
horien arriskuei eta prebentzioa-
ri buruz ariko dira, arratsaldeko 
17:30etatik aurrera. MacSonrisas 
hezkuntza zentroko Julen Linaza-
soro izango da hizlari, euskeraz.

Saioan, Linazasorok erre-
pasoa egingo die bideojoko eta 
online plataforma ezagunenen 
edukiei, eta horiek dauzkaten 
arriskuen prebentzioa nola lan-
du azaleratuko du. Horretarako, 

adinaren araberako gomendioak 
emango ditu hizlariak, eta hezi-
keta irizpide orokorrak ere eskai-
niko ditu. Gainera, bideojokoek 
dauzkaten kontrol eta ezarpen 
aukeren berri ere emango du.

Hezkuntza digitalerako zen-
troa da MacSonrisas, eta 2010ean 
sortu zuten, jendeari laguntzeko 
gailu elektronikoei zukua atera-
tzen. Gerora, ordea, teknologiak 
eta internetek dauzkaten arris-
kuak ikusita, zibersegurtasu-
nean espezializatu ziren, norba-
nakoei eta enpresei jarraibideak 
emanez; eta era berean, adin 
txikikoek interneten eta sare so-
zialetan duten zaurgarritasuna 
kontutan hartuta, familiei, ira-
kasleei eta ikasleei bideratutako 
formakuntza saioak eta tresnak 
eskaintzeari ere ekin zioten. Ho-
rietako bat da gaur Erriberan es-
kainiko dutena. k

Bideojokoen arriskuei 
buruz gaur, Erriberan
Hitzaldia eskainiko du 
MacSonrisas zentroko 
Julen Linazasorok, 
arratsaldeko 17:30etan 
hasita, kulturgunean.

Xuhar Hernandez eta Ibon Kerejeta, Zumarragako podiumean.

HERNANI  ELKARRETARATZEA

Hilabete bat bete da Lukas Agi-
rre hernaniar gaztea erail zu-
tenetik. Usandizaga Institutuko 
ikaslea izan zen 2018ra arte, eta 
omenaldia antolatu dute ikas-
tetxeko Marrazketa eta Diseinu 
Grafiko mintegiko irakasleek, 
gertaera lazgarria salatzeko. El-
karretaratze isila egingo dute, 
goizeko 10:30etan hasita, Usan-

dizaga Institutuko atarian. 
Ikasle, ikasle ohi, irakasle eta 
langileak elkartuko dira, eta 
zenbait senide eta lagun ere ber-
taratuko dira omenaldira. 

Elkarretaratze isilaren an-
tolatzaileek, «Lukas omentzeko, 
familia eta lagunei gertutasuna 
adierazteko eta indarkeria gai-
tzesteko beharrari erantzun» 
nahi diote gaurko omenaldiaren 
bitartez: «Lukasen erailketaren 

berriak denok astindu gintuen. 
Indarkeria zentzugabeak bidean 
topatu zuen. Mezua azkar za-
baldu zen lagun, ikaskide eta 
irakasleen artean. Sinestezina. 
Ulertzezina. Onartezina. Ja-
sanezina. Bere izaera lasaiak, 
saiatuak eta irribarre goxoak 
hutsune bete ezina uzten digu». 

Ikastetxetik deialdia zabaldu 
dute jendeak elkarretaratzean 
parte hartu dezan; «gizarteari 
eta gaztediari, batez ere, indar-
keriaren zentzugabekeriari bu-
ruzko hausnarketa eta gaitzes-
penera gonbidapena egin ahal 
izateko». k

Lukas Agirreri omenaldia egingo 
diote, Usandizaga Institutuko atarian
Usandizaga Institutuko ikaslea izan zen 
hernaniar gaztea. Elkarretaratze isila egingo 
dute ikastetxeko atarian, goizeko 10:30etan. 

